
ТАҚРИЗИ 
муқарризи расмй ба диссертатсияи номзадии Ризоева Парвина 
Сӯҳробовна дар мавзуи «Абумузаффари Абевардӣ ва ҷойгоҳи ӯ дар 
таҳаввули адабиёти арабизабони форсу тоҷик (асрҳои Х1-ХП)» аз рӯйи 
ихтисоси 10.01.03 - Адабиёти халқҳои кишварҳои хориҷии Аврупо, 
Осиё, Африқо, сокинони бумии Амрико ва Австралия (адабиёти араб)

Солҳои охир дар адабиётшиносии муосири тоҷик як падидаи 

фараҳбахш ба вуқуъ пайвастааст, ки он ҳам бошад омӯзиши адабиёти 

арабизабони асримиёнагии форсу тоҷик. Чунин омӯзиш ва баррасӣ аввалан 

донистани ду забон ва ду адабиётро тақозо менамояд ва бояд дар ду сатҳ 

сурат бигирад. Сатҳи якум иборат аз он аст, ки муҳаққиқ бояд мавзуъ, 

мундариҷа, санъатҳои бадеӣ ва маъонии маъмул дар адабиёти арабизабони 

форсу тоҷик ва робитаи онро ба назму насри сирф арабӣ ошкору муайян 

карда тавонад. Сатҳи дуюм ин, ки муҳаққиқ бояд робитаи адабиёти 

арабизабони форсу тоҷикро, хусусан дар шеър, бо шеъри сирф форсии 

тоҷикӣ муқоиса ва муқорана карда тавонад. Хулоса ин падида дониши 

амиқро ҳам дар забону ҳам дар таърихи адабиёти қадими араб ва ҳам таърихи 

адабиёти форсу тоҷик, ва ҳам донистани қонуну қоидаҳои илми 

адабиётшиносии муқоисавӣ ва ё худ татбиқиро талаб менамояд. Хушбахтона, 

дар миёна хатмкардагони факултаҳои инсонпажуҳиш донишгоҳҳои 

Тоҷикистон чунини афрод баъзан аз байни чи писарон ва чи духтарон пайдо 

мешаванд, ки шавқу майли кори илмиро дар дил парваридаанд. Аз зумраи 

онон метавон Абдушукур Абдусаттор (Худо биёмурзадаш!) Низомиддин 

Зоҳидӣ, Умеда Ғаффорова, Марҳабо Раҷабова, Насимҷон Ҳамробоев, 

Ҳикматшоҳ Ҳомидиён, Меҳринисо Очилова, Маърифат Анварова, 

Абдушукур Ғафуров ва баъзе дигаронро ном бурд.

Инак ба зумраи ин донишмандон метавон акнун Ризоева Парвина 

Суҳробовнаро низ зам кард, ки рисолаи номзадиашро бо унвони 

“Абумузаффари Абевардӣ ва ҷойгоҳи ӯ дар таҳаввули адабиёти арабизабони 

форсу тоҷики (асрҳои Х1-ХП)” барои муҳокимаи илмӣ ва дифоъ дар ин 

Шурои олимартаба пешниҳод намудааст.

Пеш аз ҳама бояд гуфт, ки рисолаи Ризоева П.С. дар заминаи маводди 

сарчашмаҳои муътамади арабӣ ва форсӣ навишта шудааст. Таҳқиқоти 

муосир низ ба кор бурда шудааст. Вале вақте муаллифи рисола дар бораи 

интишори забони арабӣ дар Хуросону Мовороуннаҳр дар замони Салҷуқиён 

сухан меронад, яке аз китобҳои пурқимати илмӣ, ки “Салҷуқиён-кучиёни 

фотеҳи Осиёи Сағир”, ки ба қалами муаррихи аврупоӣ Тамара Т. Райс 

тааллуқ дорад, (М. Центрполиграф, 2004), мутаассифона, истифода 

нашудааст, ҳол он ки ин китоб аз таълифоти муътабартарин дар бораи давлат 

ва сулолаи Салҷуқиён ба шумор меравад. Ҳамчунон ҳангоме муаллиф дар 

хусуси паҳншавии забони арабӣ дар Хуросону Мовароуннаҳр сухан меронад, 

китоби навтаринро дар ин мавзуъ, ки онро арабшиноси тоҷик Асрориддин 

Эмомов бо номи “Масъалаҳои интишори забони арабӣ дар Хуросон ва 

Мовароуннаҳр”, (Душанбе, 2022) навиштааст, аз мадди назар соқит 

намудааст.

Дар бораи нисбати қавмӣ ё миллии Абевардӣ баъзе муаррихон кайд 

кардаанд, ки аз ҷониби падар ба арабҳо ва аз ҷониби модар ба аҷамиҳо, яъне 

ба форсу тоҷикон, мансубият дорад. Вале дар асрҳои миёна кам набуданд 

адибону шоироне, ки решаҳои аҷдоди худро ба бузургони арабҳо бурда 

мерасонанд. Масалан, Е.Э. Бертелс дар “Таърихи адабиёти форсу тоҷик” ба 

Абусаид ар-Рустамӣ ҳамзамони Абевардӣ ишора мекунад, ки ӯ риштаи 

аҷдоди худро ба Луай ибни Ғолиб пайваст менамояд. Рашидуддин Ватвот, ки 

нисбаи Умарӣ дошт, гӯё ба яке аз аввалин хулафои рошидин Умар ибн ал- 

Хаттоб пайванди хешу табории дур доштааст. Лекин Абевардӣ, ки дар 

муҳити эронӣ ва дар оғуши модари эронӣ тарбия ёфта ба воя расидааст, бино 

бар нақли муаррих ва адиби асри XIII араб Ёқут ал-Ҳамавӣ бино бар ривояти 

Абусаъд ас-Самъонӣ, ки худи Абевардӣ овардааст, ки “ӯ дар Бағдод бист сол 

зистааст ва тамрини забони тозӣ кардааст, вале ҳанӯз дар забонаш лакнати 

форсӣ ҳаст”.

Ёқути Ҳамавӣ ва баъзеи дигарон Абевардиро дар илми забони арабӣ ва 

илми ансоб хеле моҳир, шоири зариф, донандаи соири улум, соҳиби балоғату

фасоҳат ва муҳаддиси қавию боэътимод донистаанд. Низомӣ Арузии 

Самарқандӣ низ дар “Чаҳор мақола” Абевардиро дар радифи шоирони 

шаҳири араб ал-Мутаннабӣ ва ал-Ғаззӣ ном мебарад. Худи Абевардӣ низ дар 

яке аз фахриҳояш худро таърифу тавсиф карда, дар байте худро аз Абулало 

ал-Мааррӣ болотар ва афзалтар донистааст.

Бо девони Абевардӣ баъзе суханшиносони араб шарҳҳо навиштаанд, ки 

ин далели маҳорати баланди шоирии ӯ мебошад.

Муаллифи диссертатсия ашъори Абевардиро дуруст ба ду бахш тақсим 

мекунад, ки яке бештари ашъори мадҳу фахр, васф ва тағаззулро ва дуюмӣ, 

ки ададан камтар аст, марсия, шиква ва панду ахлоқу андарзро фаро мегирад.

Мазмуну мундариҷаи ашъори шоирро таҳлили ҳамаҷониба қарор дода, 

муаллиф ба хулосаҳое меояд, ки қобили қабул ва таҳсин аст. Масалан, 

мадҳияҳои худро Абевардӣ на барои ситондани молу мулк ё туҳфае аз 

мамдуҳ, балки барои ба одамон истеъдоду ғурури шоириашро нишон додан 

мегуфтааст. Дар ин ҳолат, ба назари мо, ӯ Ибни Синоро мемонад, ки эҳтиёҷ 

ба мадҳи касе барои ба даст овардани чизе надошт, балки мехост 

суханофаринии ва тавоноии худро дар тасвири хислатҳои инсонии касеро ба 

монанди карам шарофат, наҷобат, ҷасорат, меҳмоннавозӣ ва дигар сифатҳое, 

ки арабҳо дар мамдуҳони худ ситоиш мекарданд, исбот намояд. Вале беҳтар 

мебуд агар муаллифи рисола ҳамин гуна сифатҳоро аз шеъри қадими араб ва 

форсу тоҷик оварда, бо маъонин мадҳу фахрияҳои Абевардӣ қиёс мекард ва 

бо ин арзиши муқоисавӣ ва ё, ба қавли ирониҳо, татбиқии рисолаи илмии 

худро болотар ва арзишмандтар мекард. Адабиётшиносони тоҷик медонанд, 

ки дар адабиёти асрҳои миёнаи форсу тоҷик ва араб шоирон мамдуҳони 

худро ба сахову карам, муруввату ҷасорат, кафи дасташро ба борони саховат 

ва ё баҳру дарёи пурмавҷу пур аз некиҳо, дар ҷангҳо бошуҷоат, бо дӯстон 

адолатпешаву сахӣ, боҳиммату хирадманд. Дар замони туркони салҷуқӣ 

илова бар ҳамаи он чи ки гуфтем, онҳоро бо диндориву, худотарсиву тақво 

тавсиф мекарданд. Дар вақти ҳукумати мамдуҳон чунон адолату дӯстӣ

густарда шуда буд, ки барраҳо ҳамроҳи гургон чарида мегаштанд, ҳайвоноти 

хонагӣ аз назди даррандагон наҳаросида мегузаштанд.

Дар ашъори фахрия Абевардӣ аз худ ва қавми худ фахр мекард. Лекин 

агар соҳиби рисола ба ашъори арабии Ибн Сино ва тоҷикии Носири Хусрав 

муроҷаат мекард, медид, ки ҳардуи онҳо ба рақибони худ мегуфтанд, ки “гар 

ту ба табори хеш фахр дорӣ, ман мафхари хешу ҳам таборам”. Дар ин ҳолат 

арзиши адабию илмӣ ва татбиқи рисола бештар мегашт.

Атлолу даман манзараи анъанавии бодия дар шеъри қадим ва асрҳои 

миёнаи араб мебошад. Абевардӣ низ, ки пайрави шеъри шоирони араб буд, аз 

ин анъана дур нарафтааст. Ӯ ба мавзуъоти васфи ҳаёти бодия, шутуру асп, 

силоҳи бадави: шамшеру найза ва сипар ба арабҳо тақлид мекард. Инро 

Ризоева Парвина хеле хуб мавриди тадқиқу таҳлил қарор додааст.

Илова бар ин дар ашъори Абеварди симои занон бисёр барҷаста тасвир 

ёфтааст. Номи баъзеи онҳо дар ашъори шоирони дигари араб ва форсии 

тоҷикӣ низ зикр ёфтаанд. Он номҳои шахсӣ чунинанд: Даад ва Рабоб, Суод 

ва Суъдо, Салмо ва Лайло ва ғайра. Ва номҳои ҷуғрофӣ ба монанди ал-Ливо, 

вл-Ҳамо ва дигар номҳо зикр ёфтаанд. Масалан, Лайло ё Лайлӣ номҳои дар 

шеъри арабӣ форсӣ хеле серистеъмоланд, Даъд ва Рабоб номҳоеанд, ки дар 

шеъри Носири Хусрав истифода шудаанд ва банда бахшида ба ин ду шахс 

мақолае дар маҷмӯаи “Носири Хусрав ва шеъри арабӣ” дарҷ гардонидаам. 

Аммо Лайло ва Салморо мо дар байти зерини устоди бузургвор Абуабдулло 

Рӯдакӣ вохӯрдаам:

Мушавваш аст дилам аз карашмаи Салмо

Чунон ки хотири Маҷнун зи турраи Лайло
Ашъори отифӣ ё худ ғазал ва тағаззул (лирика) низ дар ашъори арабӣ 

ва форсӣ иборат аст аз ишқиёт, хамриёт, пирӣ, мӯйсафедӣ, васфи аспу уштур 

ва дигар ҷонварони бодия, хамру майнушӣ, ки ин ашъор дар девони шоир 

чандон зиёд нестанд, тасвири ҳусну ҷамоли занҳои гуногун.

Чуноне, ки диссертант нишон медиҳад, дар байни ашъори отифӣ 

марсия, панду андарз, шиква ва рисои шаҳрҳо ба назар мерасад. Марсияҳо

бештар ба ягон муносибати ашхоси баландмартабаи дарбори салҷукӣ, 

дӯстону пайвандон бахшида шудаанд. Шикваҳои шоир ягон унвони муайян 

надоранд ва бештар ба носозгор будани ҳаводиси айём, бевафоии баъзе 

одамон ва умуман тасвири хислатҳои манфии табиати инсон бахшида 

шудаанд. Лекин аз ҳама муассиртар достоне дар куштори 70 ҳазор мусулмон 

дар масҷиди ал-Ақсо (қиблаи дуюми ислом) садо медиҳад ва хароб шудани 

шаҳри ал-Қудс. Ин қасида, ки ба қавле аз 22 байт ва ба қавли дигар аз 32байт 

иборат аст, бо қасидаи Хоқонии Шёрвонӣ андар хароботи пойтахти кадими 

Сосониён “ал-Мадоин”, қасидаҳои арабӣ ва форсии шайх Саъдии Шерозӣ 

бахшида ба хароботи Бағдод аз дасти муғулон, монанд аст. Ин қасидаи 

пуршури Абевардиро Ибн ал-Асир дар “ал-Комил фи-т-таърих” овардааст. 

Ибн ал-Касир ва дигарон низ ин қасидаи Абевардиро андар суқути шаҳри ал- 

Қудс дар асарҳояшон сабт кардаанд. Дар байни кушташудагон зоирон, 

имомон, хатибон, тоҷирон, уламо, зоҳидон ва ғайра буданд. Салибиён ҳатто 

ба пиронсолон, занҳо ва кудакон тараҳҳум накарданд ва молу мулки аҳоли ва 

зоирини ал-Қудсро ба яғмо бурдаанд ё ба коми оташ партофтанд. Фоҷиаи 

“ал-Қудси” Абевардӣ дар мақолаи махсуси муаллифи рисола мавриди 

таҳқиқу таҳлили алоҳида қарор гирифтааст. Муаллифи рисола хусусан қайд 

мекунад, ки ҳодисаи фоҷиабори ал-Қудс дар натиҷаи юриши салибдорони 

аврупоӣ таваҷҷуҳи хоси таърихнигорони асрҳои миёна ва муосири ғарбиро 

ба худ ҷалб кардааст ва атрофи ин масъала дар ҳамаи асарҳои ба ҷангҳои 

салибӣ бахшидашуда мавриди баҳсу мунозараи сершуморе гардидааст.

Чизе, ки дар мавриди рисои шаҳри ал-Қудс таваҷҷуҳи хонандаи 

рисоларо ҷалб менамояд, он аст, ки Ризоева ба маълумот сарчашмаҳои арабӣ 

истинод оварда, маъхазҳои гуногуни аврупоиро низ дар ин мавзуъ ҷалб 

мекунад.

Дар ин рисолаи илмӣ ҳар як бобу фасл хулосаҳои мустақили ҷудогона 

дорад. Муаллиф ҳамаи гуфтаҳояшро бо мисолу далелҳои аниқ тақвият 

мебахшад ва ин мисолу далоил аз маъхазҳои муътамади арабӣ ва форсӣ 

гирифта шудаанд. Албатта, мавзӯе, ки Ризоева П.С. барои тадқиқ ва ҳимоя

интихоб кардааст, барои адабиётшиносии тоҷик нав мебошад, вале муаллиф 

аз уҳдаи ҳалли мавзуъ баромадааст, навгониҳои илмии назаррас дорад, 

хулосаҳои амиқи илмиро доро мебошад.

Аз нуқсонҳои кор, ки албатта ислоҳпазиранд, метавон ба такрори баъзе 

фақарот ишора намуд(саҳ.З ва саҳ. 15-16). Тарҷумаи ашъори арабӣ ба тоҷикӣ 

андак лакнат дорад. Масалан, яке аз асарҳои Абевардӣ “Зод ар-рифок” ном 

дорад, ки муаллиф онро “Афзоиши рафоқат” тарҷума кардааст. Агар ба осори 

Носири Хусрав бингарем, яке аз асарҳояш “Зод ал-мусофирин” номгузорӣ 

шудааст, ки “Тушаи ҳамроҳон” (ба русӣ “Припасы путников”) тарҷума 

шудааст, ки дуруст аст. Ин ҳам чунин маънӣ дорад.

Дар саҳ. 33-34 муаллифи рисола яқинан таъкид мекунад, ки Абевардӣ 

ошиқи яке аз духтарони наҷдӣ гардида, онро то охири умр фаромуш 

накардааст. Наҷд яке аз музофоти Арабистони Саудӣ аст. Ба назари банда ин 

духтару наҷдӣ ҳам маъшуқаи воқеъии шоир набуда, балки симои тахойюлӣ 

ва рамзии ашъори ӯст, мисли Салмои Рӯдакӣ ва маъшуқаҳои баъзе шоирони 

дигари араб ва форсу тоҷик.

Аз ашъори отифии Абевардӣ метавон пораҳоеро ба ёд овард, ки дар 

онҳо баҳору наврӯз, гулу гулзори ватанаш Куфон дар шимоли Хуросон 

тасвир ёфтааст, баръакси даштҳои Саудӣ. Ба ин муносибат бояд ёдрас шуд, 

ки баъзе вожагони форсӣ дар ашъори Абевардӣ аз ҷониби муллиф дар рисола 

нишон дода шудаанд.

Метавон гуфт, ки рисола умуман ба ҳамаи он талаботе, ки КОА назди 

Президенти ҶТ барои чунин рисолаҳои илмӣ пешбинӣ кардааст, комилан 

ҷавобгӯ мебошад. Рисола кори пухта ва ба анҷомрасида аст. Фишурдаи 

рисола ва мақолаҳои навиштаву ба табъ расонидаи муаллиф мавзуъ ва 

мундариҷаи рисоларо комилан инъикос менамояд. Аз ин рӯ метавон ба 

хулосае омад, ки Ризоева Парвина Суҳробовна муҳаққиқи ба камолрасида 

буда, сазовори унвони илмии номзади илмҳои филология аз рӯи ихтисоси 

10.01.03. - Адабиёти халқҳои кишварҳои хориҷии Аврупо, Осиё, Африқо,

сокинони бумии Амрико ва Австралия (адабиёти форсу тоҷик ва араб) 

мебошад.

Сарходими илмии
шуъбаи Шарқи Миёна
ва Наздики Институти омӯзиши 
масъалаҳои давлатҳои Осиё ва 
Аврупои АМИТ,
доктори илмҳои филологӣ, профессор

20.01.2023.

Адрес: 734025, Ҷумҳурии Тоҷикистон, 
шаҳри Душанбе, хиёбони Рӯдакӣ, 33. 
Институти омӯзиши масъалаҳои 
давлатҳои Осиё ва Аврупои 
Академияи миллии илмҳои Тоҷикистон. 
Тел.: +992 (918)61-85-23;
Е-шаП: гаке§11-23@та11.ги

Имзои Мардони Т.Н.-ро тасдиқ 
мекунам, нозири кадри Институт

Адрес: 734025, Ҷумҳурии Тоҷикистон, 
шаҳри Душанбе, хиёбони Рӯдакӣ, 33. 
Институти омӯзиши масъалаҳои 
давлатҳои Осиё ва Аврупои 
Академияи миллии илмҳои Тоҷикистон. 
Тел.:+992 (987) 66-57-37;
Е-таП: хи1шп_81@та11.ги

